
Moldova Respublikasının Baş naziri Nataliya Qavrilitsa 
Heydər Əliyev Mərkəzində olub

Azərbaycanda rəsmi səfərdə olan 
Moldova Respublikasının Baş naziri 
xanım Nataliya Qavrilitsa oktyabrın 11-də 
Heydər Əliyev Mərkəzində olub.

Ali qonağa dünya memarlığının nadir 
incilərindən sayılan Heydər Əliyev Mərkəzi 
haqqında məlumat verilib. Qeyd olunub ki, 
mərkəzin fəaliyyəti Azərbaycan xalqının ümum-
milli lideri Heydər Əliyevin dövlətçilik fəlsəfəsinin, 
azərbaycançılıq ideologiyasının və ulu öndərin ir-
sinin dərindən öyrənilməsinə və tədqiq edilməsinə 
yönəlib. Mərkəzin həyata keçirdiyi layihələr 
Azərbaycan tarixinin, dilinin, mədəniyyətinin və 
digər milli sərvətlərin beynəlxalq aləmdə təbliğinə, 
elmin, təhsilin, mədəniyyətin, səhiyyənin, id-
manın, ekologiyanın və iqtisadiyyatın müxtəlif 
sahələrinin dəstəklənməsinə və inkişafına xidmət 
edir.

Mərkəzdə yaradılmış Heydər Əliyev Muzeyi 
Moldova Respublikasının Baş nazirinin böyük ma-
rağına səbəb olub. Qonağın diqqətinə çatdırılıb 
ki, ümummilli lider Heydər Əliyevin 90 illik yubile-
yi ərəfəsində açılmış bu muzeyin “Fotoşəkillərdə 
əks olunmuş həyat”, “Azərbaycanın ictimai-si-
yasi həyatı”, “Dövlətçilik, irs, nailiyyətlər” adlı 
bölmələrində Ulu Öndərin həm sovet dövründə, 
həm də ölkəmizin müstəqilliyi illərində fəaliyyət 
konsepsiyasının müxtəlif aspektləri virtual şəkildə 
təqdim olunur. Hər bir mövzu üzrə materiallar 
Azərbaycan və ingilis dillərində təqdim edilir.

Nataliya Qavrilitsa mərkəzdə “Azərbaycan 
inciləri” sərgisi ilə də tanış olub. Bildirilib ki, 
Azərbaycanın tarixini və mədəniyyətini əks 
etdirən bu sərgidə ölkəmizin tükənməz təbii 
sərvətləri, çoxəsrlik tarixi, mədəni irsi ilə bağlı 
nadir eksponatlar nümayiş etdirilir. Burada qədim 
peşələrin, o cümlədən Azərbaycan xalçaçılıq 
məktəbinin nadir nümunələri sərgilənir, qədim 
çalğı alətlərimiz orijinal şəkildə – səsli formada 

təqdim olunur. Azərbaycan milli geyimlərinin, 
qədim sikkələrin nümayiş etdirildiyi sərgiyə 
gələnlər burada müxtəlif dillərdə müqəddəs kitab-
ları da görə bilərlər.

Heydər Əliyev Mərkəzi ilə tanışlıq Moldova 
Respublikasının Baş naziri Nataliya Qavrilitsada 
xoş təəssürat yaradıb.

AZƏRTAC

AŞPA-Rafael Hüseynov: 
Azərbaycan torpaqlarını 30 il işğal 

etmiş ölkənin indi Azərbaycana 
işğalçı deməsi gülməlidir

Bu gün Avropa Şurası Parlament Assambleyasında Azərbaycana qarşı 
təşkil edilmiş belə proseslər Avropa Şurasının, eləcə də, bütövlükdə, 

Avropanın mənafeyinə ziddir. Əslində, ilk növbədə, elə Ermənistanın 
maraqlarının əleyhinədir. Feyk foto və videolardan tutmuş, müxtəlif 
beynəlxalq təşkilatlarda, o cümlədən Avropa Şurasında Azərbaycana qarşı 
başladılan bu kampaniya çirkli bir ssenaridir. Bütün bunların uğursuz tamaşa 
olduğunu hər kəs aydın görür. Azərbaycanın Avropanın enerji təhlükəsizliyini 
təmin etmək istiqamətindəki rolu və əhəmiyyəti son dövrlərdə kəskin 
şəkildə artıb. Ermənistanla Azərbaycan arasında yekun sülh razılaşmasının 
əldə olunması istiqamətində intensiv iş gedir. Artıq Fransanın və Avropa 
İttifaqı Şurasının prezidentləri vasitəçilik missiyası ilə ən aktiv şəkildə bu 
prosesdədirlər. Elə onların və Ermənistanla Azərbaycan rəhbərlərinin ötən 
həftə baş tutmuş görüşü də buna əyani sübutdur. 

Bu fikirləri AŞPA-dakı nümayəndə 
heyətimizin üzvü Rafael Hüseynov quru-
mun payız sessiyasında “Azərbaycan və 
Ermənistan arasında hərbi əməliyyatlar, 
xüsusilə mülki yaşayış məntəqələrinə və inf-
rastruktura zərbələr” adlı cari məsələyə dair 
müzakirələrdə çıxışında söyləyib.

Proseslər belə bir məcrada getdiyi hal-
da qəfildən stəkanda fırtına yaratmaq nəyə 
xidmət edir? Niyə Azərbaycana qarşı bu 
çoxistiqamətli, həm də iftiraya, yalana, sax-
takarlığa əsaslanan həmlələr edilir? Həm 
də niyə bu teatrlaşdırılmış siyasi oyun məhz 
indi baş verir? – kimi sualların cavabının 
sadə olduğunu deyən R.Hüseynov bildirib 
ki, həmin sadə cavablar digər “Bütün bun-
lar kimin marağındadır?” sualı ilə bilavasitə 
bağlıdır. Deputat qeyd edib ki, Avropanın 
enerji təhlükəsizliyinin təmin edilməsində 
Azərbaycanın verə biləcəyi töhfələrə qar-
şı belə siyasi iftiralar təkcə Azərbaycan 
əleyhinə işləmir. İlk növbədə, elə Avropa-
ya qarşı fitnəkarlıqdır. Guya Ermənistanın 
halına yanan və belə qondarma yollara əl 
atanlar, əslində, Ermənistanın və erməni 
xalqının əleyhinə işləyirlər. Məcburən, ya 
bilməyərəkdən, yaxud səhv yönəldilərək bu 
xəstə axına qoşulanlar arasındakı erməni 
deputatlar, əslində, özlərinin milli maraq-
larına əks getdiklərini niyə dərk etmək 
istəmirlər? Əksinə, düzgün olmayan impul-
siv davranışları ilə araqarışdıranların işinə 
rəvac verirlər. Özünün Azərbaycana qarşı 
30 illik təcavüzkarlıq stajı olan ölkənin indi 
öz torpaqlarını azad etmiş Azərbaycana iş-
ğalçı deməsi gülməlidir. 

“Təxribat məqsədilə Azərbaycana qarşı 
silahlı hücumlar edən və hələ delimitasi-
yası aparılmamış həmsərhəd bölgələrdə 
ağır məğlubiyyətə düçar olan Ermənistan 
hadisələrin mahiyyətindən bixəbər olanları 
inandırmağa çalışır ki, guya onların “torpa-
ğı” zəbt edilib. Həmin uydurmanı daha geniş 
çərçivədə tirajlamaq üçün səy göstərirlər. 
Assambleya rəhbərliyinə bu barədə məktub 
göndərir və ardınca da təzyiqə keçirlər. 
Eyni məktubu Assambleya rəhbərliyinin nə 
qərara gələcəyini gözləmədən siyasi qrup-
lara, bütün komitələrə yollayırlar. Çünki ha-
zırda Azərbaycana qarşı canfəşanlıq edən 

şəbəkənin məqsədi məhz indiki dövrdə ba-
cardıqca gərginliyi artırmaqdır. Tapşırıq belə 
verilib. Ssenaridə belə yazılıb. Assamble-
yada eyni tora düşənlərə müraciət edirəm. 
Heç vəchlə yol verməyin ki, sizi siyasət 
şahmatının qara işləri yerinə yetirən piya-
dalarına çevirsinlər. Onsuz da bu başladılan 
çürük kampaniya da lap tezliklə iflasa uğra-
yacaq. Feyk informasiya şəbəkəsi darma-
dağın ediləcək. Azərbaycanın heç bir ölkəyə 
qarşı torpaq iddiası yoxdur. Ermənistanın 
30 il ərzində işğal altında saxlayaraq xa-
rabalığa çevirdiyi, indi azad etdiyimiz tor-
paqlarımıza yenidən həyat verməyimizə, 
o yerləri dirçəltməyimizə mane olmayın. 
Ermənistanla Azərbaycan arasında gedən 
danışıq prosesini pozmayın. Yaxınlaşan bö-
yük sülhün qarşısını almayın. Azərbaycanın 
Avropanın enerji təhlükəsizliyinə verəcəyi 
faydaların əngəllənməsinə gətirib çıxaran 
hərəkətlərdən çəkinin”, – deyə avropalı 
parlamentariləri rasional olmağa çağırıb.

Vurğulayıb ki, yüzlərlə qondarma məktub 
və feyk videolar, fotolar, riyakar bəyanat və 
çıxışlar həqiqətin qarşısında acizdir. Qalib 
Azərbaycanı böyük yolundan heç bir qüvvə 
döndərə bilməz. Belə hərəkətlər bu yalana 
və saxtakarlığa dəstək olan hər kəsin, eləcə 
də Assambleyanın nüfuzuna xələl gətirir. 
Belə təhriklərə uyub düz yoldan azmaq ol-
maz. Tanrı həqiqəti qorusun! Və əlbəttə ki, 
qoruyacaq!

Şəhla AĞALAROVA, 
AZƏRTAC-ın xüsusi müxbiri

Strasburq

Azərbaycan Respublikası Nazirlər Kabinetinin Qərarı
№ 385      Bakı şəhəri, 10 oktyabr 2022-ci il 

“Jurnalist vəsiqəsinin forması”nın və 
“Jurnalist vəsiqəsinin verilməsinə və ya 
dəyişdirilməsinə görə ödənişin məbləği 
və həmin vəsaitdən istifadə Qaydası”nın 
təsdiq edilməsi haqqında

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, “Media haqqın-
da” Azərbaycan Respublikasının 2021-ci 
il 30 dekabr tarixli 471-VIQ nömrəli Qa-
nununun tətbiqi və bundan irəli gələn bir 
sıra məsələlərin tənzimlənməsi barədə” 
Azərbaycan Respublikası Prezidenti-
nin 2022-ci il 8 fevral tarixli 1589 nömrəli 
Fərmanının 1.2.4-cü yarımbəndinin icrasını 
təmin etmək məqsədilə Azərbaycan Res-
publikasının Nazirlər Kabineti qərara alır:

1. “Jurnalist vəsiqəsinin forması” təsdiq 
edilsin (1 nömrəli əlavə).

2. “Jurnalist vəsiqəsinin verilməsinə və 
ya dəyişdirilməsinə görə ödənişin məbləği 
və həmin vəsaitdən istifadə Qaydası” təsdiq 
edilsin (2 nömrəli əlavə).

3. Bu Qərarda dəyişiklik Azərbaycan 
Respublikası Prezidentinin 2002-ci il 24 av-
qust tarixli 772 nömrəli Fərmanı ilə təsdiq 
edilmiş “İcra hakimiyyəti orqanlarının norma-
tiv hüquqi aktlarının hazırlanması və qəbul 
edilməsi qaydası haqqında Əsasnamə”nin 
2.6-1-ci bəndinə uyğun edilə bilər.

Əli ƏSƏDOV 
Azərbaycan Respublikasının  

Baş naziri

Azərbaycan Respublikası Nazirlər Kabinetinin Qərarı
№ 386      Bakı şəhəri, 10 oktyabr 2022-ci il 

“Yeni növ koronavirus (COVID-19) in-
feksiyası ilə mübarizə tədbirlərində işti-
rak edən tibb işçilərinin əməkhaqlarına 
müddətli əlavənin müəyyən edilməsi 
barədə” Azərbaycan Respublikası 
Nazirlər Kabinetinin 2020-ci il 25 mart 
tarixli 112 nömrəli Qərarında dəyişiklik 
edilməsi haqqında

“Yeni növ koronavirus (COVID-19) in-
feksiyası ilə mübarizə tədbirlərində iştirak 
edən tibb işçilərinin sosial müdafiəsinin 
gücləndirilməsi haqqında” Azərbaycan Res-
publikası Prezidentinin 2020-ci il 18 mart 
tarixli 1947 nömrəli Sərəncamının 2.1-ci 
bəndinə uyğun olaraq Azərbaycan Respub-
likasının Nazirlər Kabineti qərara alır:

 “Yeni növ koronavirus (COVID-19) in-
feksiyası ilə mübarizə tədbirlərində iştirak 
edən tibb işçilərinin əməkhaqlarına müddətli 

əlavənin müəyyən edilməsi barədə” 
Azərbaycan Respublikası Nazirlər Kabine-
tinin 2020-ci il 25 mart tarixli 112 nömrəli 
Qərarının (Azərbaycan Respublikasının 
Qanunvericilik Toplusu, 2020, № 3, maddə 
373, № 6, maddə 792, № 8, maddə 1118, 
№ 11, maddə 1386; 2021, № 4, maddə 
398, № 7, maddə 861, № 8, maddə 964, 
№ 10, maddə 1167, № 11, maddə 1291; 
2022, № 2, maddə 174, № 4, maddə 372, 
№ 6, maddə 670; Azərbaycan Respublikası 
Nazirlər Kabinetinin 2021-ci il 8 yanvar tarix-
li 2 nömrəli və 2022-ci il 3 avqust tarixli 275 
nömrəli qərarları) 2-ci hissəsində “sentyab-
rın 1-dək” sözləri “noyabrın 1-dək” sözləri ilə 
əvəz edilsin.

Əli ƏSƏDOV 
Azərbaycan Respublikasının  

Baş naziri

Qeyd: Qərara edilmiş əlavələrin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

Gəncədə erməni terroru 
qurbanlarının xatirəsi hüznlə anıldı

Dünən Gəncə şəhərində Ermənistan silahlı qüvvələrinin törətdiyi kütləvi terrorun 
ikinci ildönümü günündə qəddar düşmənin atdığı raket nəticəsində həlak olan 

dinc sakinlərin xatirəsi səhər tezdən axşamdan keçənədək dərin hüzn və böyük ehtiramla 
anıldı.

2020-ci il oktyabrın 11-də gecə sa-
atlarında Gəncə şəhərinə növbəti raket 
hücumu nəticəsində dinc sakinlərin yaşadı-
ğı bina yerlə-yeksan olmuş, 10 mülki şəxs 
həyatını itirmiş, 40 nəfər yaralanmışdır. 
Qurbanlar arasında qadınlar və uşaqlar 
da var idi. Bu müdhiş faciənin ildönümü 
günündə şəhər ictimaiyyəti, rəsmi şəxslər, 
idarə və müəssisə əməkdaşları, qonaqlar  
kütləvi terrorun baş verdiyi yerə gül-çiçək 
düzdü, həlak olan dinc sakinlərin ruhlarına 
dualar oxudular.

Xatırladaq ki, 2020-ci ilin 44 günlük 
Vətən müharibəsi dövründə Ermənistan 
cəbhədən yüzlərlə kilometr aralıda 
yerləşən, Azərbaycanın ikinci böyük şəhəri, 
çoxsaylı tarixi və mədəni abidələri olan 
qədim Gəncəni 4, 5, 8, 11 və 17 oktyabr 
tarixlərində raket və ağır artilleriyadan 
atəşə tutmuş, nəticədə, 10 qadın, 6 azyaşlı 
olmaqla 26 dinc sakin həlak olmuş, 32 
azyaşlı olmaqla 175 nəfər yaralanmışdı.

 “Xalq qəzeti”

Baş Prokurorluq Gəncə şəhərinə 
edilmiş raket hücumları ilə 

əlaqədar bəyanat yayıb
Azərbaycan Respublikasının Baş 

Prokurorluğu Gəncə şəhərinə edilmiş 
raket hücumları ilə əlaqədar bəyanat 
yayıb. 

Bu barədə AZƏRTAC-a Baş Prokurorluğun mətbuat 
xidmətindən məlumat verilib. Bəyanatda deyilir: “Bəyan 
edirik ki, Ermənistan Respublikasının silahlı qüvvələri 
beynəlxalq hüququn norma və prinsiplərini, 1949-cu il 
tarixli Cenevrə Konvensiyaları və onların Əlavə Pro-
tokollarını, 2020-ci il sentyabrın 27-də başlayan 44 
günlük Vətən müharibəsinin gedişatında əldə olunmuş 
humanitar atəşkəs rejiminin tələblərini pozaraq, döyüş 
meydanındakı acınacaqlı məğlubiyyətlərinin əvəzini 
çıxmaq üçün Azərbaycanın münaqişə və cəbhə zo-
nasından uzaqda yerləşən şəhər və rayonlarında-
kı mülki infrastruktur obyektlərini – yaşayış evlərini, 
xəstəxanaları, tibb məntəqələrini, məktəb binalarını, 
uşaq bağçalarını, dövlət qurumlarının inzibati binaları-
nı, təsərrüfat təyinatlı əraziləri hədəf seçib, müxtəlif növ 
silahlarla, ballistik raketlərlə, eyni zamanda, qadağan 
olunmuş artilleriya silahları ilə atəşə tutaraq insanlıq 
və sülh əleyhinə, habelə müharibə cinayətləri törədib, 
müharibəyə hər hansı aidiyyəti olmayan, gündəlik 
qayğıları ilə yaşayan mülki şəxsləri vəhşicəsinə qətlə 
yetirib, mülki əhaliyə, dövlət əmlakına, o cümlədən 
infrastruktur obyektlərinə, habelə sahibkarlıq fəaliyyəti 
subyektlərinə irimiqyaslı zərər vurublar.

Ermənistan silahlı qüvvələrinin 44 gün sürən 
Vətən müharibəsinin gedişatında bir neçə iri şəhəri, 
o cümlədən yarım milyondan çox əhali yaşamaqla 
Azərbaycanın ikinci böyük şəhəri, çoxsaylı tarixi və 
mədəni abidələri olan qədim Gəncəni hədəfə alması 
1988-ci ildən bu günədək davam etdirilən təcavüzkar 
siyasətin tərkib hissəsidir.

Belə ki, müharibə ərazisindən kənarda yerləşən 
Gəncə şəhərinin 2020-ci il oktyabrın 4-də, 5-də, 8-də, 
11-də və 17-də raket və ağır artilleriya silahları ilə bom-
balanması nəticəsində 10 qadın, 6 azyaşlı olmaqla 26 
nəfər şəxs həlak olub, 57 qadın, 32 azyaşlı olmaqla 
175 nəfər yaralanıb, şəhərdə yerləşən mülki infrastruk-
tur obyektlərinə, nəqliyyat vasitələrinə külli miqdarda 
ziyan dəyib.

Erməni silahlı qüvvələrinin bu hücumları təşkil 
edərkən əsas məqsədləri daha çox insanın həyatına 
son qoymaq olduğundan, məhz şəhərin mülki şəxslərin 
kompakt yaşadığı hissələri, xüsusən də gecə saatla-
rında hədəfə alınıb.

Gəncə şəhərinə edilən raket hücumları ilə əlaqədar 
Azərbaycan Respublikasının Baş Prokurorluğunda 
3 cinayət işi başlanaraq istintaq aparılır və təqsirli 
şəxslərin Azərbaycan qanunları qarşısında cavab 
vermələri üçün zəruri bütün tədbirlər görülür.

Azərbaycan Respublikasının Baş Prokuror-
luğu beynəlxalq təşkilatları və bütövlükdə dünya 
ictimaiyyətini Azərbaycanın mülki əhalisini məqsədli 
şəkildə hədəf seçərək onların qətli ilə nəticələnən sülh 
və insanlıq, eləcə də müharibə cinayətləri törətmiş 
Ermənistana və onun hərbi-siyasi rəhbərliyinə qar-
şı beynəlxalq hüquqla nəzərdə tutulmuş hüquqi 
məsuliyyət tədbirlərini görməyə çağırır. 

 İnsanlıq və sülh əleyhinə olan cinayətləri qınayır, 
həlak olanların xatirəsini dərin hüznlə yad edirik!”.

Moldovanın Baş naziri Azərbaycanın 
işgüzar dairələri ilə görüşüb

Moldova Respublikasının Baş naziri xa-
nım Nataliya Qavrilitsa Azərbaycana 
səfəri çərçivəsində işgüzar dairələrin 

nümayəndələri ilə görüşüb.

Nataliya Qavrilitsa ölkəsinin 
Azərbaycanla əlaqələrinin inkişafına xüsu-
si önəm verdiyini, aparılan müzakirələrin 
əməkdaşlığın inkişafında və yeni biznes 
əlaqələrinin qurulmasında rolunu qeyd 
edib, biznes dairələri arasında əlaqələrin 
genişləndirilməsinin, müxtəlif sahələrdə yeni 
birgə layihələrin icrasının önəmini diqqətə 
çatdırıb. Baş nazir Moldovada investisiya-
ların cəlb olunması, sahibkarlığın təşviqi, 
kiçik və orta sahibkarlığın dəstəklənməsi 
istiqamətində görülən işlər barədə danışıb, 

biznes dairələrini fəal əməkdaşlığa dəvət 
edib.

Tədbirdə vurğulanıb ki, ticarət-
investisiya əlaqələri Azərbaycan–Moldova 
əməkdaşlığının əsas istiqamətlərindəndir. 
Bu ilin yanvar-avqust ayları ərzində ticarət 
dövriyyəsi 4 dəfə, o cümlədən ixracımız 
ötən ilin eyni dövrü ilə müqayisədə 13 dəfə 
artıb. Azərbaycanda müxtəlif sahələrdə 30-
dək Moldova şirkəti fəaliyyət göstərir.

İqtisadiyyat nazirinin müavini Sa-
hib Məmmədov ölkələrimizin tərəfdaşlıq 
əlaqələrini qeyd edib, keçirilən tədbirin 
iqtisadi-ticarət əlaqələrinin, işgüzar dairələr 
arasında əməkdaşlığın genişləndirilməsində 
əhəmiyyətini vurğulayıb. İqtisadiyyat naziri-
nin müavini Azərbaycanda əlverişli biznes 
və investisiya mühiti, sahibkarlara dəstək 
mexanizmləri, azad edilmiş ərazilərimizdə 
həyata keçirilən quruculuq layihələri, sənaye 
zonalarının fəaliyyəti, Ələt Azad İqtisadi Zo-
nasının imkanları barədə məlumat verib.

Görüşdə Moldovanın investisiya 
mühitinə dair təqdimat keçirilib, sahibkarla-
rın sualları cavablandırılıb, işgüzar dairələr 
arasında əlaqələrin genişləndirilməsi 
istiqamətləri barədə təkliflər səsləndirilib.

